
T. JIYEMURATOV POEZIYASÍNDA SHÍǴÍS KÓRKEM FORMALAR 

  

Ikmetova  Ziyuar Qońıratbay qızı.  

Berdaq atındaǵı qaraqalpaq mámleketlik universiteti, 

  Ádebiyattanıw (Qaraqalpaq ádebiyatı) qánigeligi 2-basqısh magistrantı 

 

 Annotaciya: Maqalada shayır T.Jiyemuratov dóretiwshiliginde kishi lirikalıq 

formalardıń biri bolǵan eki qatarlı qosıqları hám onıń janrlıq ózgesheligi izertlenip, kólemi 

jaǵınan az bolıwına qaramastan shayırdıń eki qatarlı qosıqlarına tallaw berildi.   

 Gilt  sózler: Ádebiyat, poeziya, lirika, qosıq,  kishi lirikalıq formalar,  shayır, uyqas, 

ekilikler 

 

Annotatsiya: Maqolada shoir T.Jiemuratov ijodida kichik lirik shakllarning biri 

bo„lgan ikki qatorli she‟rlari va uning janr xususiyati o„rganilib, hajmi jihatidan kichik 

bo„lishiga qaramasdan shoirning ikki qatorli she‟rlariga tahlil berildi. 

Kalit so‘zlar: Adabiyot, poeziya, lirika, she‟r, kichik lirik shakllar, shoir, qofiya, 

ikkiliklar 

 

Ǵárezsizlik dáwirde B.Genjemuratov, O.Sátbaev, N.Tóreshova, T.Jiyemuratov, 

J.Óteniyazov hám taǵı basqalardıń dóretiwshiliginde ǵárezsizlik dáwirdiń insan ómirine 

ruwxıy jaqtan tiygizgen tásirleri birinshi gezekte poetikalıq jaqtan jırlandı. Solardıń biri 

belgili shayır Túrkmenbay Jiyemuratovtıń ádebiy dóretiwshiliginde kórkemlik 

izleniwshilik ayrıqsha sezildi.  

Túrkmenbay Jiyemuratov qaraqalpaq poeziyasın janrlıq hám formalıq jaqtan 

bayıtıwǵa úles qosıp kiyatırǵan shayır. Onıń jazǵan ǵázzelleri, tórtlikleri, (rubayıları) 

oqıwshılarda ádewir qızıǵıwshılıq oyattı.  Shayırdıń jazǵan rubayılarınan mısallar keltirip 

óteyik.  

Adamzat júreginde shoq, otı bolsın, 

Qaytpas qaysarlıǵı, nıq páti bolsın, 

Hár qanday ortalıqqa enisip ketsin, 

Jat jurtta da tamır, jek-jatı bolsın. 

 

Haqıyqatında da Túrkmenbay Jiyemuratovtıń poeziyalıq shıǵarmaları insanlarǵa 

ruwxıy tásir etip, adamlardıń estetikalıq talabın qanaatlandırıp, súysindirip, oqıǵan kitap 

oqıwshısın ózine eriksiz tartıp tereń mazmunǵa, tereń obrazlılıqqa qurılǵan. Shayır 

lirikasında turmıstı obrazlı túrde sáwlelendiriwde eki nárse kózge túsedi. Birinshiden, 

kórkem shınlıqtı kórsetiwde shayırdıń ózine tán ózgesheliginde, ekinshi, shınlıqtı qayta 

dúzip dóretip shıǵıwda jámiyetlik, xalıqlıq ideyaǵa tuwra kelmeytuǵın jerlerdi shıǵarıp 

taslawǵa, durısların kórkemlik fantaziya jolı menen idealǵa jaqınlastırıw ushın keń túrde 

oy órisi bolıwı kerek. Shayırdıń poeziyası janrlıq hám formalıq izlenislerge oǵada bay. 

Qaraqalpaq ádebiyatı basqa xalıqlar ádebiyatı menen tıǵız baylanıslı halda 

rawajlanıp kelmekte. Qaraqalpaq ádebiyatında batıstan kirgen formalar menen bir qatarda 

shıǵıs kórkem formaları da úlken orındı iyeleydi.  Qaraqalpaq ádebiyatında házirgi kúnde 

shıǵıs kórkem formaları boyınsha ónimli qálem terbetip atırǵan shayırlardıń biri bul 

T.Jiyemuratov bolıp tabıladı. Ol qaraqalpaq ádebiyatında Muradıy laqabı menen belgili. 

Muradıy shıǵıs  kórkem formalarına kiriwshi ekilik másnáwiy, qasida, ǵázzeller hám 

taǵıda basqa shıǵıs formaları boyınsha qosıqlar dóretip kelmekte. Shayır dóretiwshiliginde 

bul shıǵıs formalarınıń ishinde ádebiyattaǵı kishi lirikalıq formalardıń biri bolǵan ekilikler 

úlken orındı iyeleydi. Shayırdıń ekilikleri boyınsha arnawlı “Ushıǵanıń qıyqımı” (fardler 

toplamı)  kitabı 2024-jılı baspadan shıshıqtı. Kóplegen túrkey xalıqları sıyaqlı qaraqalpaq 

lirkasında da eki qatarlı qosıq ázelden bar forma. Eki qatardan  ibarat bolıp, ózinde 

tamamlanǵan oy-pikirdi sáwlelendiretuǵın ǵárezsiz poeziyalıq dóretpe spatında eki qatarlı 

qosıq forması ádebiyatımızda XX ásirdiń ekinshi yarımınan baslap payda boldı. Usı 

ekilikler (fardler) T.Jiyemuratov dóretiwshiliginde de úlken orın iyeleydi.   

Kishi lirikalıq formalar haqqında  professor Q. Orazımbetov mınanday pikirdi 

keltiredi:  ”Shıǵıs xalıqlar poeziyasınıń eń kishi janrı fard (jeke, jalǵız) bolıp, ol tek bir 

báytten, yaǵnıy eki qatardan turadı. Sonıń menen birge, ol túrkiy xalıqlar poeziyasıda da 

(ózbek,uyǵır, azerbayjan hám t.b.) keńnen tarqalǵan lirikalıq forma. Fardtıń eki qatarı bir-

biri menen uyqasadı, aforistlik  máni ańlatadı. Fard barmaq ólsheminde de aruz 

ólsheminde de, jazıla beriwi múmkin”. (1-95) 

Kishi lirikalıq formalar kólemi jaǵınan júdá ıqsham, qısqa bolıwına qaramastan olar 

usı eki qatar arqalı júdá tereń maǵanaǵa qurılǵan boladı. Sol sıyaqlı shayır T.Jiyemuratov 

qálemine tiyisli eki qatarlı qosıqlarda tereń filosofiyalıq hám didakikalıq mazmundaǵı 

pikirlerge bay ekenligin kóriwmizge boladı. Shayırdıń eki qatarlı qosıqları óz ara bekkem  

uyqasıp kelip mazmundı  júdá jaqsı ashıp bergen. Onı biz shayır qálemine kiyisli 

tómendegi qatarlar arqalı kóriwmizge boladı.  

                           Kórigin baspay tandırǵa nan jabılmas, 

                           Dunya-mal tabılar da, kewil tabılmas.  

                            

                           Bolar-bolmas nársege ǵam jep nalıma, 

                           Jasay bilgil qámáát etip barına.(2-23)  

Bes barmaq birdey bolmaǵanlıǵı sıyaqlı ómirdede sol sıyaqlı hár túrli insanlar 

ushrasadı. Ayrımları sabırlı, qánáátli al ayrımları shıdamsız, qánáátsiz ómirden nalıy 

beretuǵın insanlar. Shayır ómirdegi bunday insanlarǵa da óz ekilikleri  arqalı múráját 

etken. Insan balası bul ómirde bes kúnlik miyman usı azǵana ómirde barına qánáát etip, 

joǵına sabır etip jasaw kerekligin insanlarǵa túsindirmekshi bolǵan. Shayır 

dóretiwshiliginde keńpeyillik haqqında ekilikler kópshilikti quraydı. 

                               

                              Tarlarǵa tar, keńlerge keń bul dunya,    

                              Jetpesinge jetpes etek, jeń bul dunya.    

 

                             Adam balası bári adam, teńdur,              

                             Birewde peyil tar birewde keńdur.        

        

                              Ómirde pák bolıp hadal jasasań, 

                              Qáddińdi tik uslap qádem basasań.   

 

                             Hadal, pák adamda jaqsı niyet bar,        

                            Ádep-ikram, ar-namıs hám uyat bar 

 

                             Ómirde tek hadallıq jolın tańla, 

                             Hámel bir ómirge berilmes ańla .(3-66) 

Lirikalıq qaharmannıń pikir hám sheshimleri usı eki qatarǵa jámlengen. Eki qatar óz 

ara bir pútinlikti payda etip tur. Shayırdıń eki qatarlı qosıqların oqıp qarasaq olarda 

hadallıq teması baslı orındı iyeleydı. Shayır óziniń eki qatarlı qosıqları arqalı ómirde haq, 

hadal bolıp jasaw ideyasın ilgeri súredi. 

Ózbek ádebiyatında kishi lirikalıq janrlardı izertlewshi ilimpaz R.Orzubekovtıń 

fardlar tuwralı tómendegi pikirleri dıqqatqa ılayıq: “...kólemi eki qatardan ibarat bolıp, eki 

qatarı da óz ara uyqasıp keletuǵın báytler maqallar, zarbulmasallar sıpatında folklorımızda 

da bar. Bizin názerimizshe, xalıq awızeki dóretiwshiligindegi usınday zarbulmasallar da 

fardtıń janr sıpatında payda bolıwı hám qáliplesiwinde tiykar bolǵan.” (4-188)  Ózbek 

ádebiyatshısı R.Orzubekovtıń  aytqanınday  qaraqalpaq ádebiyatında folklordıń orını 

ayrıqsha. Shayır T.Tiyemuratovta  óziniń eki qatarlı qosıqlarında xalıq awızeki 

dóretpeleriniń biri bolǵan naqıl-maqallardan ónimli paydalanǵan. Shayır ayrım eki qatarlı 

qosıqlarında  xalıq naqıl-maqalların ózlestirip, olardı jańa mazmun menen elede toltırıp, 

jetilistirip qolanǵanlıǵın kóriwmizge boladı. 

 

                                   Atańa ne qılsań aldıńa sol keler, 

                                   Sóz mańızına pámiń jetse eger.  

                                   “Mal shaqınan adam tilinen baylanar”, 

                                   Daw kóbeyse úyiń “dozaq”qa aylanar. (5-62) 

Bul mısalarda kórip ótkenimizdey shayır ekilikleriniń bir qatarında naqıl- 

maqallardan aytılajaq oy pikirdi elede tereńirek, kórkemlep, tásirsheń etip jetkeriw ushın 

ónimli paydalanǵan. Shayır T.Jiyemuratov óziniń bul qatarlarında xalıq awızeki 

dóretpeleriniń biri bolǵan naqıl-maqallardan ónimli  paydalanǵan  menen uyqastı da jaqsı 

saqlaǵan. Lirikalıq qaharmannıń pikir hám sheshimleri usı eki qatarǵa jámlengen. Eki 

qatar óz ara bir pútinlikti payda etip tur. Eki qatarlı qosıqlardıń tematikası júdá  keń. 

Bıraqta hárqanday temada da eki qatarlı qosıqlardıń mazmunın tereń ashıp beriw tiykarǵı 

orındı iyeleydi.  

Kólemi jaǵınan az bolıwına qaramastan shayırdıń  eki qatarlı qosıqlarında  úlken, 

tereń maǵana berilgen. Shayır qálemine tiyisli bul eki qatarlı qosıqlar úlken filosofiyalıq,  

didaktikalıq mánige qurılǵan. Shayır da óz kitap oqıwshılarına, jas awladqa óziniń qısqa 

eki qatarlı qosıqları arqalı úlken máni sonıń menen birge tálim-tárbiya, berip ótken desek 

aljaspaǵan bolamız. 

Shayır dóretiwshiligindegi eki qatarlı qosıqlar haqqında Filologiya ilimleri boyınsha 

filosofiya doktorı, Gúlmira Tilewniyazova óz maqalasında tómendegishe piker bildiredi: 

 “Milliy poeziyada I.Yusupov, J.Izbasqanov, S.Ibragimov, B.Genjemuratov hám t. b 

poeziyasında ushrasatuǵın bul formannı eń jetilistirip hám órisin keńeytken shayır 

T.Jiyemuratov boldı. Ol 150 den aslam fard úlgilerin dóretti hám XXI ázirdiń dáslepki 

jigirma jıllıǵında usı formanıń qaraqalpaq poeziyasında rawajlanıwına tiykar jarattı”.(6-5) 

Juwmaqlap aytqanda shayır T.Jiyemuratov dóretiwshiliginde kishi lirikalıq 

formalardıń biri bolǵan eki qatarlı qosıqlar kópshilikti quraydı. Kólemi jaǵınan az 

bolıwına qaramastan shayırdıń eki qatarlı qosıqlarında  úlken, tereń filosofiyalıq maǵana 

berilgen. Shayır tek ǵana bir baǵdardaǵı bir mazmundı beretuǵın eki qatarlı qosıq dóretip 

qoymastan insan ómirinde úlken orın tutatuǵın temalar haqqında keńnen sóz etken. Olardı 

oqıw arqalı oqıwshı óz ómrinde usı qatarlardan  juwmaq shıǵara aladı dep oylaymız. 

Sebebi shayır qálemine tiyisli bul eki qatarlı qosıqlar úlken filosofiyalıq,  didaktikalıq 



            № 1 (12) 2025 
 

 39 

mánige qurılǵan. Shayır da óz kitap oqıwshılarına, jas awladqa óziniń qısqa ekilikler arqalı 

úlken máni sonıń menen birge tálim-tárbiya, berip ótken desek aljaspaǵan bolamız. 

Túrkmenbay Jiyemuratovtıń dóretiwshiligin búgingi ǵárezsizlik dáwirdegi jaslarǵa 

úyretiw áhmiyetli máselelerdiń biri. 

